
„ვისწავლოთ ცხოვრება COVID-19 ერთად“
COVID-19 კომუნიკაცია ეთნიკური უმცირესობებით დასახლებულ რეგიონებში
 
შესავალი
ეს დოკუმენტი მოიცავს „ვისწავლოთ ცხოვრება COVID-19 ერთად“ კამპანიის სამოქმედო გეგმას საქართველოს რეგიონებში, უფრო კონკრეტულად კი - უმცირესობებით დასახლებულ რეგიონებში COVID-19-ის შესახებ ინფორმირების დონის ასამაღლებლად. 
კამპანიის განხორციელება საჭირო გახდა ბოლო პერიოდში ქვემო ქართლის რეგიონში შექმნილი მდგომარეობიდან გამომდინარე, ვინაიდან ეს გარემოებები ნათლად მიუთითებს ინფორმაციის ნაკლებობაზე ეთნიკურ და ენობრივ უმცირესობებს შორის. გარდა ამისა, შეზღუდვების მოხსნის პროცესში სწორი კომუნიკაცია კიდევ უფრო დიდ მნიშვნელობას იძენს, რათა მოსახლეობამ უფრო კარგად აუღოს ალღო „ახალ რეალობას“. დოკუმენტი ეყრდნობა დაავადებათა კონტროლის ეროვნული ცენტრის მიერ უკვე განხორციელებულ საქმიანობას, ასევე უმცირესობებით დასახლებულ რეგიონებში ჩატარებული კვლევების შედეგებსა და მიგნებებს, ასევე ექსპერტთა მოსაზრებებს. 
კამპანია განხორციელდება 1 ივნისიდან 30 ივნისამდე და ძირითადად აგებულია სათემო ლიდერების/ მაღალი რეპუტაციის მქონე ადამიანების მიერ ინფორმაციის დროულად და ეფექტურად გავრცელებაზე. გარდა საქართველოს მთავრობის მიერ საგანგებო მდგომარეობისთვის ოფიციალურად დასახელებული სპიკერებისა, გამოვლინდა უმცირესობებში მაღალი რეპუტაციის მქონე რამდენიმე ექიმი, რომელთა მეშვეობითაც მოხდება სპიკერების მიერ გაჟღერებული მესიჯების გავრცელება ადგილობრივი თემისათვის მისაწვდომ ენაზე. გარდა ამისა, კამპანიით გათვალისწინებული ინფორმაციის გავრცელებაში პირადი თუ სოც. მედია არხების მეშვეობით ჩაერთვებიან ადგილობრივი თემის სხვა წარმომადგენლებიც: სასულიერო პირები, სამოქალაქო აქტივისტები, ახალგაზრდები, ადგილობრივი ექიმები. ამ ადამიანებისთვის ჩატარდება ვებინარები, სადაც ისინი საჭირო ინფორმაციის მიღებას შეძლებენ. ადაპტირდება უკვე არსებული მასალები და საჭიროებისამებრ მომზადდება ახალი ინფორმაცია, რეგიონის სპეციფიკიდან გამომდინარე. რეგიონულ მედიას რეგულარულად მიეწოდება ინფორმაცია ჯანმოსა და სხვა შესაბამისი მხარეებისგან, ქვეყანაში და მსოფლიოში მიმდინარე მოვლენების, მითებისა და რეალობის შესახებ. 
კამპანია მომზადდა და ხორციელდება დაავადებათა კონტროლის ეროვნული ცენტრის მიერ, WHO და UNICEF მხარდაჭერით. 
კამპანია რისკების კომუნიკაციისა და საზოგადოების ჩართულობის (RCCE) სტრატეგიის ნაწილია და ფოკუსირებულია კონკრეტულ დროში  სპეციფიკური აქტივობების განხორციელებაზე. RCCE სტრატეგია ასევე ერთობლივად მუშავდება დაავადებათა კონტროლის ეროვნული ცენტრის, ჯანმრთელობის მსოფლიო ორგანიზაციისა და გაეროს ბავშვთა ფონდის მიერ და ითვალისწინებს უფრო ყოვლისმომცველ მუშაობას საქართველოს ყველა რეგიონში, სხვადასხვა სამიზნე ჯგუფებთან. ამ კამპანიის ფარგლებში ჩატარებული ინტერვენციიდან მიღებული გამოცდილება RCCE სტრატეგიის და საქმიანობის უფრო დასახვეწად გამოიყენება.
პარალელურად, რეგიონებში ვითარების უფრო სიღრმისეულად შესწავლის მიზნით WHO და გაეროს ბავშვთა ფონდი ერთობლივად ატარებენ კვლევას, რომლის შედეგებიც ასევე გამოყენებული იქნება რისკების კომუნიკაციისა და საზოგადოების ჩართულობის (RCCE) სტრატეგიის დასაგეგმად. 

სიტუაციის მიმოხილვა
საქართველოში COVID-19-ის პირველი შემთხვევა 26 თებერვალს დაფიქსირდა. შემთხვევების ზრდასთან ერთად ქვეყნის მასშტაბით დაწესდა მთელი რიგი შეზღუდვები, რასაც თან სდევდა რეგულარული კომუნიკაცია მოსახლეობასთან როგორც უშუალოდ მთავრობის წარმომადგენლების, ასევე დაავადებათა კონტროლის ცენტრისა და ექიმების მხრიდან.  მზარდი შემთხვევების გამო 23 მარტს საკარანტინო ზონად გამოცხადდა მარნეული და ბოლნისი, ხოლო მოცემული მომენტისთვის ქვემო ქართლში ინფიცირებულთა რაოდენობა მთელი ქვეყნის მონაცემების 33% შეადგენს. 
საქართველოში მაცხოვრებელი ეთნიკური უმცირესობების ინფორმირებისთვის შემდეგი ღონისძიებები გატარდა: 
· სპეციალურად COVID-19 შესახებ ინფორმირებისთვის შექმნილ ვებ-გვერდზე, stopcov.gov.ge-ზე ინფორმაცია ქართულის გარდა ქვეყნდება აზერბაიჯანულ, სომხურ, ოსურ, აფხაზურ და ინგლისურ ენებზე. 
· WHO და დაავადებათა კონტროლის ეროვნული ცენტრის მიერ, ასევე სხვადსხვა საერთაშორისო და დონორი ორგანიზაციების მიერ მომზადდა საინფორმაციო მასალა და გავრცელა უმცირესობებით დასახლებულ რეგიონებში. შერიგებისა და სამოქალაქო თანასწორობის საკითხში სახელმწიფო მინისტრის აპარატის დახმარებით ითარგმნა და დაიბეჭდა მასალები, უმცირესობათა ენებზე ადაპტირდა არსებული ვიდეო კლიპები და გავრცელდა ადგილობრივი რადიოარხების მეშვეობით.
· უმცირესობებისთვის ასევე ხელმისაწვდომია 144, 112, 1505 და 116001 ცხელი ხაზები.
· ცენტრალური ასევე ადგილობრივი მედია მუდმივად აშუქებს ამ რეგიონებში მიმდინარე მოვლენებს. 
· დაავადებათა კონტროლის ეროვნული ცენტრის წარმომადგენლობები სამცხე-ჯავახეთისა და ქვემო ქართლის რეგიონებში, ასევე მუნიციპალური საზოგადოებრივი ჯანდაცვის ცენტრები რეგულარულად ავრცელებენ ინფორმაციას.
· ცალკეული არასამთავრობო ორგანიზაციები ცდილობენ მოსახლეობაში ინფორმაციის გავრცელებას საკუთარი საინფორმაციო არხებით და კავშირებით. 
უმცირესობებით დასახლებულ რეგიონებში მოსახლეობის ცოდნისა და განწყობის კვლევა ჯერ არ ჩატარებულა. თუმცა, ქვემო ქართლში დაავადების გავრცელების მაღალი მაჩვენებლებისა და მოსახლეობის მხრიდან გაწეული წინააღმდეგობიდან გამომდინარე შესაძლოა ვივარაუდოთ უმცირესობათა შორის სწორი ინფორმაციის ნაკლებობა. WHO-ს მიერ უმცირესობათა რეგიონში ჩატარებული კვლევა უფრო დეტალურად შეისწავლის არსებულ მდგომარეობას, რაც აისახება ამ დოკუმენტში და კამპანიის შემდგომ მოქმედებებში. 

მიზანი
საქართველოში მაცხოვრებელი ეთნიკური და ენობრივი უმცირესობების მიერ ჯანმრთელობის უსაფრთხოების ზომების დაცვა COVID-19-ით გამოწვეული საფრთხეების თავიდან ასაცილებლად.

ამოცანები
1. COVID-19 პანდემიასთან დაკავშირებით ქვეყანაში მიმდინარე პრევენციული ღონისძიებების შესახე ეთნიკური უმცირესობების ცოდნის დონის ამაღლება მიმდინარე საკომუნიკაციო გზავილების ეფექტურად მიწოდების გზით.
2. სამოქალაქო პასუხისმგებლობის გაზრდა და სოციალური ქცევის ცვლილების წახალისება როგორც რისკ-ჯგუფებში, ასევე ზოგადად მოსახლეობაში
3. მითების და დეზინფორმაციის მართვა.

სამიზნე რეგიონები
საქართველოში ეთნიკური უმცირესობების რამდენიმე ჯგუფი ცხოვრობს. ყველაზე დიდ ჯგუფებს ეთნიკური აზერბაიჯანელები (233 ათასი, მთლიანი მოსახლეობის 6.3%) და ეთნიკური სომხები (168,1 ათასი, 4.5%). სწორედ ამ ორ ძირითად ჯგუფზეა მიმართული ეს საკომუნიკაციო კამპანია.[image: ]
სურ.  1 უმცირესობათა გადანაწილება ქვემო ქართლისა და სამცხე-ჯავახეთის რეგიონებში 
(წყარო: ეთნიკურობისა და მულტიკულტურალიზმის შესწავლის ცენტრი)

ეთნიკური უმცირესობები ძირითადად განსახლებულები არიან ქვემო ქართლის (კონკრეტულად: გარდაბანი, მარნეული, ბოლნისი, დმანისი, თეთრიწყარო), სამცხე-ჯავახეთის (ახალქალაქი, ნინოწმინდა, ახალციხე) და კახეთის (კონკრეტულად: პანკისის ხეობა) რეგიონებში. 
„ღია საზოგადოება - საქართველოს“ მიერ 2019 წელს ჩატარებული კვლევის[footnoteRef:1] მიედვით საქართველოში მიმდინარე მოვლენების შესახებ ინფორმაციას ყოველი მეორე ადამიანი თითქმის ყოველდღიურად იღებს, ყველაზე ნაკლებად - 18-34 წლამდე ახალგაზრდები. ინფორმაციის მიღება რამდენიმე ენაზე ხდება: ქართულად - 54.9%, რუსულად - 26.6%, სომხურად - 7.1%, აზერბაიჯანულად - 6.8%, თურქულად 1.8%. წყაროებიდან პოპულარულია საქართველოს სატელევიზიო არხები (47,4%), ქართული ინტერნეტ გვერდები (13,4%), რუსული მედია (13,3%), სომხური მედია  (5,7%) და არაფორმალური წყაროები (ოჯახის წევრები, ნაცნობები, მეზობლები და ა.შ) – 7,1%. ინფორმაციას საქართველოს სატელევიზიო არხებიდან სომეხი მოსახლეობის 28%, ხოლო აზერბაიჯანელი მოსახლეობის 32.1% იღებს. [1:  https://osgf.ge/publication/etnikuri-umciresobebis-warmomadgenlebis-politikur-ckhovrebashi-monawileobis-kvleva/] 

იგივე კვლევის თანახმად, ეთნიკური უმცირესობების რეგიონში მიმდინარე მოვლენების შესახებ საინფორმაციო წყაროებიდან აქაც ყველაზე პოპულარული და ხელმისაწვდომია საქართველოს ეროვნული სატელევიზიო არხები (49.9%), არაფორმალური წყაროები (19.2%) და ადგილობრივი სატელევიზიო არხები (10.2%). თავიანთ რეგიონში მიმდინარე მოვლენების შესახებ საქართველოს ეროვნული სატელევიზიო არხებიდან ინფორმაციას აზერბაიჯანელების 35.2% და სომხების 19.2% იღებს, ხოლო ადგილობრივი არხებიდან სომხური თემის 34.1% და აზერბაიჯანული თემის მხოლოდ 13%. არაფორმალური წყაროებიდან ინფორმაციას მიღებას აზერბაიჯანული თემის 29.6% ანიჭებს უპირატესობას.
აზერბაიჯანელების 58.5% და სომხური თემის - 52.9% თვლის, რომ საქართველოს ხელისუფლება მათ ქვეყნის სრულფასოვან მოქალაქეებად აღიქვამს. ყველაზე მაღალი ნდობა გამოვლინდა რელიგიური აღმსარებლობის ინსტიტუტების მიმართ (განსაკუთრებით სომხურ  თემეში), ასევე ევროკავშირის, საქართველოს პოლიციის, ნატოსა და მას მედიის მიმართ. 

სამიზნე აუდიტორია
კამპანიის განმავლობაში უშუალო მუშაობა წარიმართება მაღალი რეპუტაციის მქონე პირებთან, რომლებიც თავის მხრივ მესიჯებს გაავრცელებენ რეგიონების მოსახლეობაში.

ზოგადი სამიზნე ჯგუფები:
ქვემო ქართლის აზერბაიჯანული წარმომავლობის მოსახლეობა
	ქვემო ქართლის რეგიონის მთლიანი მოსახლეობა
	423,986

	ქვემო ქართლის ეთნიკური აზერბაიჯანული მოსახლეობა
	176,417

	ეთნიკური აზერბაიჯანელები, რომლებიც სრულყოფილად არ ფლობენ ქართულ ენას (აქედან ქალები - 63.4%)
	146,276


წყარო: შერიგებისა და სამოქალაქო თანასწორობის საკითხებში საქართველოს სახელმწიფო მინისტრის აპარატი[footnoteRef:2] [2:  https://smr.gov.ge/ge/page/33/demografiuli-statistika] 

ქვემო ქართლის რეგიონში აზერბაიჯანული წარმოშობის მოსახლეობა უმთავრესად მარნეულის, ბოლნისის, დმანისის, თეთრიწყაროსა და გარდაბანის მუნიციპალიტეტებშია თავმოყრილი. სხვადასხვა წყაროები და დაკვირვებები აჩვენებს, რომ აზერბაიჯანულ მოსახლეობაში საკმაოდ დაბალია ზოგადი განათლების დონე და ქართული ენის ცოდნაც.[footnoteRef:3]  [3:  https://osgf.ge/publication/etnikuri-umciresobebis-warmomadgenlebis-politikur-ckhovrebashi-monawileobis-kvleva/] 

ბოლო პერიოდში გამწვავებული ეპიდემიოლოგიური მდგომარეობა COVID-19 და თავდაცვის ზომების შესახებ ნაკლები ინფორმირებულობით შეიძლება აიხსნას, რაც, თავის მხრივ, სავარაუდოდ, ქართული ენის არცოდნისა და კულტურული განსხვავებების დამსახურებაა.[footnoteRef:4]  [4:  WHO-ს მიერ რეგიონში ჩატარებული კვლევა სწორედ ამ მიზეზების დადგენას შეეცდება] 


სამცხე-ჯავახეთის სომხური წარმომავლობის მოსახლეობა
	სამცხე-ჯავახეთის რეგიონის მოსახლეობა
	160,504

	სამცხე-ჯავახეთის ეთნიკური სომხური მოსახლეობა
	79,878

	ეთნიკური სომხები, რომლებიც სრულყოფილად არ ფლობენ ქართულ ენას (აქედან ქალები - 59%)
	57,132


წყარო: შერიგებისა და სამოქალაქო თანასწორობის საკითხებში საქართველოს სახელმწიფო მინისტრის აპარატი[footnoteRef:5] [5:  https://smr.gov.ge/ge/page/33/demografiuli-statistika] 


სამცხე-ჯავახეთში სომხური წარმოშობის მოსახლეობა უმთავრესად ახალქალაქის, ნინოწმინდასა და ახალციხის მუნიციპალიტეტებშია თავმოყრილი. გარდა ამისა, სომხური წარმოშობის მოსახლეობა გხვდება წალკის მუნიციპალიტეტშიც (ქვემო ქართლი). სხვადასხვა წყაროები და დაკვირვებები აჩვენებს, რომ სომხურ მოსახლეობაშიც საკმაოდ დაბალია ზოგადი განათლების დონე და ქართული ენის ცოდნაც.[footnoteRef:6]  [6:  https://osgf.ge/publication/etnikuri-umciresobebis-warmomadgenlebis-politikur-ckhovrebashi-monawileobis-kvleva/] 


კამპანიის კონკრეტული სამიზნე ჯგუფები:
ახალგაზრდობა
უმცირესობათა რეგიონებში მაცხოვრებელი ახალგაზრდობა (18-35 წლამდე ადამიანები) კამპანიის ერთ-ერთი მთავარი სამიზნე ჯგუფია. როგორც წესი, ახალგაზრდები უფრო სწრაფად ითვისებენ სოციალურ ცვლილებებს. ახალგაზრდებს უფრო მეტად ახასიათებთ სოციალური აქტივობა და მობილობა, შესაბამისად, უსაფრთხოების წესების დაუცველობის შემთხვევაში შეუძლიათ დიდი საფრთხე შეუქმნან ოჯახების ასაკოვან წევრებს. 
მიუხედავად იმისა, რომ არ არსებობს კონკრეტული მონაცემები, რეგიონებში მომუშავე ორგანიზაციების დაკვირვება აჩვენებს, რომ ახალგაზრდების მიერ ქართული ენის ცოდნა წლების განმავლობაში უფრო იზრდება, ხოლო ზემოთ მოყვანილი კვლევის მიხედვით ქართული ენის ცოდნა ყველაზე მაღალია 18-24 წლის ახალგაზრდებში. იგივე კატეგორია გამოირჩევა უფრო მეტი მოქნილობით და ადაპტაბელურობით, ხოლო ინფორმაციის მისაღებად ყველაზე მეტად სოციალურ მედიას იყენებენ. 

სასულიერო პირები
საქართველოში მაცხოვრებელ როგორც სომხურ, ასევე აზერბაიჯანულ მოსახლეობაში საკმაოდ მაღალია ნდობა რელიგიური ინსტიტუტების მიმართ. დაკვირვებები ასევე ცხადყოფს, რომ სასულიერო პირები უფრო მეტი ნდობით ასაკოვან მოსახლეობაში სარგებლობენ. რეგიონებში მომუშავე ორგანიზაციების გამოცდილებამ აჩვენა, რომ უმცირესობათა რელიგიების სასულიერო პირებს ხშირად არ გააჩნიათ ინფორმაცია სხვადასხვა საჭირბოროტო საკითხების შესახებ, მაგრამ საკმაოდ დიდია ინტერესი და მზაობა მეტი ინფორმაციის მისაღებად. არსებული ინფორმაციით რეგიონებში მოქმედმა სასულიერო პირებმა საკმაოდ კარგად დაიცვეს საქართველოს მთავრობის რეკომენდაციები რელიგიურ რიტუალებთან დაკავშირებით. მნიშვნელოვანია ამ პრაქტიკის გაგრძელება და დამატებითი ინფორმაციის მიწოდება, რათა უფრო ეფექტურად მოხდეს საჭირო მესიჯების გავრცელება მათ მრევლში. 

ადგილობრივი მედია
ადგილობრივი მედია არის როგორც სამიზნე ჯგუფი, ასევე ინფორმაციის გამავრცელებელი. მხოლოდ მათი სწორად ინფორმირების შედეგადაა შესაძლებელი მიწოდებული ინფორმაციის სწორად გაშუქება. კამპანიით გათვალისწინებულია ქვემო ქართლსა და სამცხე-ჯავახეთში მოქმედი ყველა მედიის (სამაუწყებლო, ონლაინ) წარმომადგენლებთან მუშაობა მათი შესაძლებლობების განვითარების მიზნით.

სლოგანი
„ვისწავლოთ ცხოვრება COVID-19 ერთად“
ეს სლოგანი იქნება ის ძირითადი ფრაზა, რომელიც გამოყენებული იქნება დოკუმენტში აღწერილი კომუნიკაციის დროს. სლოგანის გამოყენება უკვე დაწყებულია დაავადებათა კონტროლის და საზოგადოებრივი ჯანდაცვის ეროვნული ცენტრის და საქართველოს მთავრობის მიერ. 

მესიჯები
საინფორმაციო კამპანიის დროს მესიჯები რამდენიმე ძირითადი მიმართულებით გავრცელდება: 
	ზოგადი 
	· კორონავირუსი ის გამოწვევაა, რომლის წინაშეც მთელი მსოფლიო დადგა. ეს არ არის ჩვეულებრივი სურდო, გრიპი ან ალერგია. ეს არის სერიოზული ინფექცია, რომელმაც მსოფლიოში ინფიცირებული ადამიანების 7% შეიწირა. მნიშვნელოვნად დაზარალდნენ გამართული ჯანდაცვის სისტემის მქონე ისეთი დიდი ქვეყნებიც კი, როგორიცაა ამერიკის შეერთებული შტატები და დიდი ბრიტანეთი.
· საქართველო ამ გამოწვევას კარგად მომზადებული შეხვდა და ალბათ ამისი დამსახურებაა, რომ მსგავს ქვეყნებთან შედარებით ინფიცირების და სიკვდილიანობის მაჩვენებლები მნიშვნელოვნად დაბალია. თუმცა, ისეთი პატარა ქვეყნისთვის, როგორიც საქართველოა, რამდენიმე სიცოცხლის დაკარგვაც მძიმეა. უსაფრთხოების წესების დაცვით შევძლებთ უფრო შევამციროთ დაავადების შემთხვევები, დავიცვათ საკუთარი თავიც და ვიზრუნოთ ჩვენს საყვარელ ადამიანებზე.
· ყველა ვხედავთ, რომ კორონავირუსმა არ იცის არც ქვეყანა, არც ეთნიკური წარმომავლობა, არც რელიგია, არც სქესი, არც რასა, არც პარტიული კუთვნილება და არც თანამდებობა. იგი ერთნაირად საშიშია ყველა ადამიანისთვის. სწორედ ამიტომაც, ყველა ადამიანმა კარგად უნდა გააცნობიეროს საფრთხე და დაიცვას უსაფრთხოების ზომები. ამით, უპირველეს ყოვლისა, დავიცავთ საკუთარ თავს და ვიზრუნებთ ჩვენს საყვარელ ადამიანებზე.

	„ახალი რეალობა“
	· კორონავირუსმა სამყარო მნიშვნელოვნად შეცვალა. უზარმაზარი ძვრა გაკეთდა არამარტო მედიცინაში, არამედ მთლიანად სახელმწიფოს, ადამიანების ურთიერთობაში, განათლებაში, კულტურაში, იდეოლოგიაში. უნდა გავითავისოთ, რომ კორონავირუსთან ერთად ცხოვრება მოგვიწევს და ეს უნდა ვისწავლოთ.
· მიუხედავად შეზღუდვების მოხსნისა, დაავადება უცებ ვერ გაქრება. ჩვენ უნდა ვიცხოვროთ ამ დაავადებასთან ერთად და შესაბამისად, უნდა ვიცოდეთ, რა ზომები უნდა მივიღოთ, რათა მაქსიმალურად დავიცვათ საკუთარი თავი და ის ადამიანები, რომლებიც ყველაზე მეტად გვიყვარს. უნდა ვეცადოთ ისე გადავაწყოთ ჩვენი ყოველდღიურობა და საქმიანობა, რომ მაქსიმალურად დავიცვათ დისტანცია. 
· კორონავირუსის საფრთხე რეალურია. მიუხედავად იმისა, რომ ამ ეტაპზე მოხერხდა მისი ლოკალიზება და გავრცელების წინააღმდეგ ეფექტურად ბრძოლა, დაავადება ნებისმიერ დროს შეიძლება დაბრუნდეს, თუ მოქალაქეები არ გააგრძელებენ მარტივი პრევენციული ღონისძიებების დაცვას. 

	დაავადების გადაცემის გზები
	· COVID-19 ახალი კორნავირუსით გამოწვეული ინფექციური დაავადებაა, რომელიც ადამიანიდან ადამიანს მჭიდრო კონტაქტით, წვეთოვანი გზით გადაეცემა. ადამიანი ვირუსის შემცველ წვეთებს საუბრისას, ხველისას და ცემინებისას ავრცელებს. წვეთები დაახლოებით 1 მეტრის რადიუსზე ვრცელდება და ზედაპირზე სწრაფად ეშვება. ვირუსი საგნების ზედაპირზეც რამდენიმე საათს ცოცხლობს, შესაბამისად, ზედაპირები, რომელთაც ვეხებით, ინფიცირების ერთ-ერთი წყაროა

	უსაფრთხოების ზომები
	· მოვუწოდებთ ყველას, განსაკუთრებით კი ისეთი მუნიციპალიტეტების მოსახლეობას, სადაც ამჯერად უფრო მაღალია დაავადების მაჩვენებლები: თუ მომატებულია ტემპერატურა, აუცილებელად მიმართეთ ექიმს. თუ გაქვთ ხველა, სიცხე, სუნთქვის უკმარისობა, აუცილებელად მიმართეთ ექიმს. თუ იცით, რომ გქონდათ კონტაქტი ადამიანთან, ვისაც დაუდასტურდა ინფექცია, აუცილებლად მიმართეთ ექიმს. ამით თავიდან ავიცილებთ არასასურველ შედეგებს, დავიცავთ საკუთარ თავს, და ვიზრუნებთ ერთმანეთზე. 
· თუ თვლით, რომ გაქვთ ვირუსი, ექიმთან მიმართვამდეც კი თავი შეიკავეთ სხვა ადამიანებთან კონტაქტისგან, განსალკავდით ოჯახის წევრებისგან, რათა თავიდან ავიცილოთ ამ ადამიანების შესაძლო დაინფიცირებაც.  
· განსაკუთრებით ახლა, როცა უკვე გაიხსნა ქვეყნის ეკონომიკა, მნიშვნელოვანია უსაფრთხოების ზომების მკაცრად დაცვა, ამ ჩვევების ყოველდღიურ ცხოვრებაში გატარება. წინააღმდეგ შემთხვევაში, ეპიდემია შესაძლოა ნებისმიერ დროს უკან დაბრუნდეს და იგივე ან უფრო მკაცრი ზომების მიღება გახდეს საჭირო. 

	ტესტირება
	· საქართველო წარმატებით იყენებს ე.წ. PCR ტესტებს, რაც საშუალებას გვაძლევს სწრაფად დავადგინოთ ადამიანის მდგომარეობა. 
· PCR ტესტირება განიხილება როგორც ოქროს სტანდარტი COVID-19 დიაგნოსტიკაში. მას აქვს ძალიან მაღალი სპეციფიკურობა, რასაც მინიმუმამდე დაჰყავს ცრუ დადებითის შანსები. 
· ტესტირებაზე თანხმობა ნიშნავს, რომ სულ რამდენიმეწუთიანი პროცედურის მეშვეობით შესაძლებელია დროულად გამოავლინოთ და დროულად უმკურნალოთ დაავადებას და რაც მთავარია, წვლილი შეიტანოთ გარშემომყოფთა ჯანმრთელობაში. 

	პოლიტიკისგან გამიჯვნა
	· ვირუსის წინააღმდეგ ბრძოლა უფრო მნიშვნელოვანია, ვიდრე ნებისმიერი პოლიტიკური თუ პირადი ინტერესი. ამ შემთხვევაში მთავარია ადამიანის ჯანმრთელობა და სიცოცხლე და ყველა გადაწყვეტილება მიმართულია უპირველეს ყოვლისა, ადამიანის სიცოცხლის და ჯანმრთელობის დაცვაზე.
· ვირუსთან ბრძოლა ყველასთვის მნიშვნელოვანი საქმეა. ასეთ დროს აღარ აქვს მნიშვნელობა სხვადასხვა ადამიანებისა თუ მხარეების პოლიტიკურ სიმპათიებს და გეგმებს. ვირუსთან ბრძოლა ერთად დგომას და თანამშრომლობას მოითხოვს. სწორედ ამიტომ, ვემიჯნებით ნებისმიერ პოლიტიკასა თუ მხარეების ინტერესებს. ყველაზე კარგი შედეგის მიღწევას მხოლოდ მაშინ შევძლებთ, თუ ვიზრუნებთ ერთმანეთზე, და ვიზრუნებთ ერთად. 
· ყველა მოქალაქეს მოვუწოდებთ, თავი შეიკავონ ისეთი კომენტარებისა თუ მოსაზრებებისგან, რომელიც რაიმე სახით რომელიმე ეთნიკური თუ რელიგიური ჯგუფის დისკრიმინაციას ეწევა. ყველას ვთხოვთ, ვიზრუნოთ ერთმანეთზე. ვიზრუნოთ ერთად.

	რეგიონებისთვის დამახასიათებელი მესიჯები
	· ჩვენი ქვეყანა ერთნაირად ზრუნავს ყველა მოქალაქეზე, განურჩევლად მისი სოციალური სტატუსისა, საცხოვრებელი ადგილისა თუ წარმომავლობისა, რელიგიური თუ ეთნიკური კუთვნილებისა. ყველა ადამიანის სიცოცხლე და ჯანმრთელობა ძვირფასი და ზრუნვის მთავარი საგანია.
· სამწუხაროდ, ბოლო დღეებში დავდექით ისეთი რეალობის წინაშე, როცა ქვემო ქართლში კორონავირუსით ინფიცირების მაჩვენებელი საქართველოში ინფიცირებულთა რაოდენობის 33% შეადგენს. ასეთ შემთხვევაში განსაკუთრებით მნიშვნელოვანია დავიცვათ საკუთარი თავიც და ვიზრუნოთ ჩვენს საყვარელ ადამიანებზე.
· ქვემო ქართლის რეგიონში პრობლემა სწრაფად გავრცელდა და ეს პერიოდი საკმაოდ მტკივნეული იყო ბევრი ადამიანისთვის. ასევე ბუნებრივია ის ცალკეული ინციდენტებიც, რომელიც ამ პერიოდში მოხდა. თუმცა, სწორედ ამ რეგიონების მოსახლეობის დამსახურებაა რომ შესაძლებელი გახდა ინფიცირების შემთხვევების მართვა. უნდა ვისწავლოთ ამ გამოცდილებაზე და უნდა წავიდეთ წინ.  
· ჩვენს ქვეყანაში მაცხოვრებელი აზერბაიჯანული წარმოშობის მოსახლეობა მუდამ გამოირჩეოდა ერთმანეთზე განსაკუთრებულად ზრუნვითა და თანადგომით. ამისი მაგალითია სწორედ ის ახალგაზრდები, რომლებიც ყოველდღე დადიან და მოსალხეობას ინფორმაციას აწვდიან ვირუსის გავრცელებისა და თავდაცვითი მექანიზმების შესახებ. ამისი მაგალითია ის ქალბატონები, რომლებმაც საავადმყოფოში მყოფი მეზობლის ნაკვეთი გათოხნეს და კარტოფილის მოსავალი შეუნარჩუნეს. განსაკუთრებით აღსანიშნავია მუსლიმი თემი, რომლებმაც მრევლის უსაფრთხოება წინა პლანზე დააყენა და დაავადებათა კონტროლის ცენტრის ყველა მოწოდებას დაუჭირა მხარი დისტანციურ ლოცვებთან დაკავშირებით.
· სომეხი ერი ოდითგანვე ცნობილია კანონმორჩილებით, ახლობლების და მეგობრების მიმართ უპირობო სიყვარულით და მზრუნველობით. ჩვენი მოქალაქე სომხური წარმოშობის ადამიანებიც აგრძელებენ ამ ტრადიციებს და ამისი უამრავი მაგალითიც არსებობს. სწორედ ამიტომაც, იმედი გვაქვს, რომ ეს უძველესი ერი კვლავ გააგრძელებს ამ ტრადიციას და ახლა უფრო მეტ პასუხისმგებლობას აიღებს, რათა ახალი რეალობის გათვალისწინებით ისწავლოს ცხოვრება კორონავირუსთან ერთად. 



შენიშვნა: კამპანიის ფარგლებში დამატებით მომზადდება მესიჯები, რომელიც უფრო კონკრეტულ რეკომენდაციებზე იქნება მიმართული. ნაწილი იხ. დანართში 1.

ინფორმაციის გავრცელების არხები
ძირითადი სპიკერები
კრიზისული კომუნიკაციის პრინციპების თანახმად, ძირითადი სპიკერები არიან საქართველოს მთავრობის მიერ შერჩეული სპიკერები, მ.შ. ჯანდაცვის მინისტრი ქ-ნი ეკატერინე ტიკარაძე, დაავადებათა კონტროლის ეროვნული ცენტრის ხელმძღვანელები, ბ-ნი ამირან გამყრელიძე, ბ-ნი პაატა იმნაძე, გადამდებ დაავადებათა დეპარტამენტის ხელმძღვანელი ქ-ნი ხათუნა ხაზაშვილი, საზოგადოებრივი ჯანმრთელობის რისკებზე მზადყოფნისა და რეაგირების სამმართველოს უფროსი ქ-ნი ანა კასრაძე, ინფექციური პათოლოგიებისა და შიდსის ცენტრის დირექტორი ბ-ნი თამაზ ცერცვაძე, სხვა სპიკერები რომლებიც აწარმოებენ კამპანიას ქვეყნის მასშტაბით სწორედ ისინი იქნებიან ძირითადი სახეები მედიისთვის, უმცირესობათა უკეთ ინფორმირების მიზნით (რწმუნებულები, რეგიონული და მუნიციპალური საზოგადოებრივი ჯანდაცვის წარმომადგენლები).

ოფიციალური საინფორმაციო არხები
კამპანიის პროცესში ინფორმაცია ოფიციალურად გავრცელდება ცენტრალური (საზ. მაუწყებელი) და ადგილობრივი მედიის საშუალებით, უმცირესობათა ენებზე. ასევე გამოყენებული იქნება დაავადებათა კონტროლის ეროვნული ცენტრის და ადგილობრივი სამთავრობო სტრუქტურების ვებ და სოციალური მედიის გვერდები. 

ინფორმაციის გამავრცელებლები
კამპანიის განხორციელებისათვის შეირჩევა რამდენიმე ცნობილი ექიმი, ეთნიკური უმცირესობისთვის მაღალი რეპუტაციით მოსარგებლე პირები, რომლებიც დკეც-თან და ოფიციალურ სპიკერებთან შეთანხმებით ადგილობრივი საზოგადოებისთვის უფრო მისაწვდომი ენით განავრცობენ მთავარ მესიჯებს და მიმართულებებს.
ქვემოთ ჩამოთვლილია ის ორგანიზაციები და პირები, რომლებიც პირადი კავშრებითა თუ სოციალური მედიით გაავრცელებენ კამპანიის ფარგლებში მომზადებულ მიზანმიმართულ ინფორმაციას: 
· NCDC და მუნიციპალური საზოგადოებრივი ჯანდაცვის ცენტრების წარმომადგენლები
· ადგილობრივი მთავრობის წარმომადგენლები და დეპუტატები (მაგ. ზაურ დარგალი, თამაზ ნავერიანი)
· სასულიერო პირები
· ახალგაზრდები და სამოქალაქო აქტივისტები
· რეგიონში მომუშავე ექიმები
· საპატიო მოქალაქეები
· საქართველოს წითელი ჯვრის მოხალისეები
(ამ ჯგუფების უკეთ ინფორმირების მიზნით კამპანიის ფარგლებში გათვალისწინებულია საინფორმაციო შეხვედრების ჩატარება.) 

კამპანიის ფარგლებში მომზადებული საინფორმაციო მასალები გასავრცელებლად მიეწოდებათ შემდეგ დაწესებულებებსაც:
· სამოქალაქო ინტეგრაციის მინისტრის აპარატი
· ახალგაზრდობის სააგენტო
· იუსტიციის სახლის ადგილობრივი წარმომადგენლობები
· პარლამენტის ეროვნული ბიბლიოთეკის ადგილობრივი წარმომადგენლობები
· რეგიონებში მოქმედი ჯანდაცვის სისტემის ერთეულები (ამბულატორიები, კლინიკები და ა.შ.).

პუბლიკაციები / მულტიმედია
კამპანიის ფარგლებში რამდენიმე ტიპის საინფორმაციო და მულტიმედია მასალა მომზადდება, რომელთა ფორმატიც კამპანიის მსვლელობის დროს საჭიროებისამებრ ადაპტირდება. 

დანართი 1
დამატებითი მესიჯები დაავადების სიმპტომებისა და თავდაცვის ღონისძიებების შესახებ

	დაავადების სიმპტომები
	· კორონავირუსით გამოწვეული დაავადების, COVID-19 დროს სიმპტომების გამოვლენა 2-დან 14 დღის განმავლობაში ხდება და ძირითდად ვლინდება ცხელება (ტემპერატურა 37.5 ან მეტი), მშრალი ხველა, სუნთქვის გაძნელება. უფრო რთულ შემთხვევებში პნევმონიაც ვლინდება.
· თუმცა, ვირუსი შესაძლოა უსიმპტომოდაც მიმდინარეობდეს და ამ პერიოდშიც კი, ადამიანს შეუძლია სხვა ადამიანის დაინფიცირება. სწორედ ამიტომაც, აუცილებელია უსაფრთხოების ძირითადი ზომების დაცვა და ირგვლივმყოფი ადამიანების გაფრთხილება. 

	თავის დაცვის მექანიზმები, შეზღუდვების მოხსნის დროსაც
	იმისთვის, რომ თავი დავიცვათ კორონავირუსისგან, გთხოვთ: 
· ხელები ხშირად დაიბანეთ საპნითა და წყლით, არანაკლებ 20 წამის განმავლობაში, ან დაიმუშავეთ სპირტისშემცველი ხსნარით;
· ნუ შეეხებით სახეს - პირს, ცხვირს, თვალებს. სწორედ ამ ადგილებიდან შედის ვირუსი ორგანიზმში და იწვევს ინფიცირებას; საჭიროებისამებრ გამოიყენეთ პირბადე
· ხველისა და ცემინების დროს გამოიყენეთ ერთჯერადი ხელსახოცი, ან აიფარეთ მოხრუილი იდაყვი;
· გარეშემომყოფებთან დაიცავით სოციალური დისტანცია - დაშორდით სულ მცირე 1 (ან უმჯობესია, 2) მეტრით; მოერიდეთ ხელის ჩამორთმევას და გადაკოცნას;
· დაიცავით პირადი ჰიგიენა;
· ხშირად გაწმინდეთ გამოყენებული ზედაპირები და საგნები, დარეცხეთ ტანსაცმელი
· დაიცავით საყოფაცხოვრებო გარემოს ჰიგიენა და ხშირად გაანიავეთ ოთხი
· არ გამოიყენოთ საზიარო საგნები (ჭიქა, ბოთლი, თეფში, მათ შორის, ზიარების კოვზი)
· მოერიდეთ ხალხმრავალ ადგილებს როგორც შენობების შიგნით, ისე მათ გარეთაც (მათ შორის, რელიგიური რიტუალების დროსაც)
· მიიღეთ თერმულად კარგად დამუშავებული საკვები;
· დაიცავით ცხოვრების ჯანსაღი წესი - შეზღუდეთ თამბაქო და ალკოჰოლი, ეცადეთ დრო დაუთმოთ ფიზიკურ ვარჯიშს

	საკანონმდებლო მოთხოვნები
	კანონმდებლობა აწესებს შემდეგ შეზღუდვებს:
· 10-ზე მეტი ფიზიკური პირის ისეთი თავშეყრა, რომელიც დაკავშირებულია საზოგადოებაში დამკვიდრებულ სოციალურ ღონისძიებებთან (მაგ.: ქორწილი, ნებისმიერი იუბილე, ქელეხი და ა.შ.). 
· დახურულ საჯარო სივრცეში თავშეყრისას ყველა პირი ვალდებულია, ატაროს პირბადე. 
· ბოლნისის მუნიციპალიტეტის სოფელ მუშევანისა და სოფელ გეტას ტერიტორიაზე არსბეული რეგულაციების ხაზგასმა (ჯერჯერობით ეს ძალაშია)
· დაუშვებელია ტაქსით სამ პირზე მეტის გადაყვანა (მათ შორის ერთი მძღოლი). მგზავრები ამ შემთხვევაში კვლავ უკანა სავარძელზე უნდა ისხდნენ და ყველას პირბადე უნდა ეკეთოს;
· საზოგადოებრივი ტრანსპორტით მგზავრობა დასაშვებია მხოლოდ პირბადით.
· კვლავ აკრძალულია ყველა ტიპის სპორტული ღონისძიება.

	ინფორმაციის მიღების წყაროები
	www.stopcov.gov.ge
ცხელი ხაზები: 144, 112, 1505 და 116001



შენიშვნა: ზემოთ მოცემულია ძირითადი ინფორმაცია, რომელიც კამპანიის მიმდინარეობის პროცესში გავრცელდება, თუმცა, მას დაემატება ინფორმაცია კონკრეტული რისკ-ჯგუფებისთვის და ასევე ახალი რეგულაციები, რომელიც შესაძლოა სიტუაციის მიმდინარეობის პროცესში წარმოიშვას. 

